
«Доьзал» дешан маь1на дан г1оьртича, гучудолу иза «доь» бохучу орамах хилар. «Доь» шен маь1ница «xly» дашна гергахь ду. Нохчийн маттахь иза диена х1окху тайпанчу аларшкахь: «доь доцуш вайна», «доьза вай-на». И бохург цхьа а лар а йоцуш, т1аьхьадисина цхьа цуьрриг х1ума а доцуш стаг вар ду. Доьзал - и доь (xly) хилар, доь долор ду.

Доьзал - иза боьрший, стей ши адам дино а, шен къоман 1адато а ма бохху, цхьаьна даха а, шайн т1аьхье йоло а вовшахкхетар ду. Нохчийн 1адатехь доьзал да-нана, бераш хилла ца 1а. Доьзал - иза да, нана, бераш, церан деда, денана, дейижарий, девежарий, цаьрца цхьаь​на тховк1елахь, я кертахь 1аш болу чоьхьара кхин гер-гара нах а бу. Доьзалал шуьйра кхетам бу «цхьана нДийнан нах» бохург. Цо чулоцу цхьана дех схьабевл-ла шича-маьхчаллехь болу гергара нах.

Доьзал, массо а декъашхо меттахь волуш, буьззина а, я буьззина боцуш а (т1ера да, я нана дДаяьлла; я ший а д1адаьлла гергарчу стага дола деш) хила тарло. Бакъ-ду, доьзал алар нийса хир ду, нагахь цхьаьна дехачу адамийн, ц1ийца гергарло хилла ца 1аш, оьздангаллин мехаллех болу кхетамаш цхьатера а, вовшашна юккъ-ехь сий-ларам а хилахь.

Доьзал кхоллар а, иза кхетош-кхиор а стагана да-харехь т1ех1уьттучу зерех уггаре коьртачарах цхьаъ ду, х1унда аьлча, Дала боху Шен сийлахьчу Къуръан-чохь, Ша адаме хаттам бийр болуш кхо хГума ду: ада-мах шех а (цо лелийнчух, дийцинчух...), цуьнан доь-залх а, цуьнан даьхнех а. Цундела шен доьзал дас, я нанас охьатасар, я к1езиг х1ума бахьанехь вовшах а къаьстина, шайн берийн дахар дакъаздаккхар доккха къа ду.
Доьзал - иза шина arlop долу жоьпалла ду: ден-ненан берашна хьалха, берийн дений-нанний хьалха. Ден-ненан жоьпалла хьалххехь д1адолало, бер дуьнен-чу даларца. Оцу дийнахь дуьйна д1адоло дезаш ду иза кхетош-кхиор. Бераца доьзна цхьа а х1ума а дац к1езиг. Цундела бен а доцуш хьежа мегар дац оцу г1уллакхе.

Бер дуьненчу даьлча, цунна ц1е тиллар т1едужу дена, нагахь дийна велахь дедена а. Ще тилларх лаьцна цхьа стихотворени ю Дикаев Мохьмадан. Цу т1ехь винчу к1антана ц1ераш къестош ден доттаг1ий бохкуш, цхьа-на воккхачу стага олу:

«Ма леха эрна аш к1антана йоккха ц1е, 
Пхийттара валийта Вайн керла юьртахо, Цхьаьнгга а ца хоьттуш, Халкъо ц1е туьллур ю Махкана цо дечу г1уллакхе хьаьжжина».

Бакъду иза, адаман г1уллакхашка, г1иллакхашка хьаьжжина наха ц1е туьллур а ю цунна. Амма и ишт-та дара аьлла, ц1е бен а доцуш, шена дагаеънарг, бега-шийна тилла мегар дац. Ткъа и тайпа бен а доцуш ц1ераш тахкар нохчашна юккъехь хьалха а нислуш хилла, х1инца а нисло. Иштта ца хилча, хир ярий вай-нехан xiapa тайпа ц1ераш: Щога, Тапча, Malani?.. Ткъа т1аьххьарчу хенахь цхьацца пачхьалкхийн, къаьмнийн ц1ераш юкъаевлла. Цул сов, дукха яьржина кхечу пач​хьалкхийн куьйгалхойн, артистийн, кхечу маттахь хил-чхьана, х1ун ю а ца хуу ц1ераш а.

Оцу дерригено а гойту вайн цхьаболчу наха стеган ц1е — ша тайпа х1айкал, цуьнан дахаран коьрта маь1не хьаьрк ларар дицдина хилар. Ще хазйийриг стеган г1иллакхаш делахь а, цуьнца цхьаьна мелла а т1е1аткъам стеган кхолламна цуьнан ц1аро а бан тар-луш ду.

Цунах кхеташ хиллачух тера ду вайн генара дай. Ширчу ц1ерашкахь вайна го нохчийн къоман дуьнене хьежамаш, цуьнан 1аламца болу лерамаш, цунна деза хетта г1иллакхаш, амалш. Масала, дитташца, бецашца, хишца йоьзначу пДераша (Нажа, Колла, Хьуьна, Шовда, Зезаг, Заза, и. д1. кх. а) гойту халкъан цаьрца йолу сий-лараме юкъаметтиг. Изза маь1на ду олхазарийн, акхаройн, сагалматийн ц1ераш адамашна тахкаран а (Леча, Хьоза, Полла, Кхокха, Дода, Барза, Лоьма, и. д1. кх. а).

Нохчийн ширчу ц1ерашкахь шайн маь1на атта дан йиш йоцурш а нисло: божарийнаш - Моьсаг, Аказ, Очча, К1уштани, Теса, Хьама, Г1убач, Довт, и. д1. кх. а; зуда-рийнаш - Пера, Таху, Баху, Заху, Шайлаг1аз, Гунег1аз, и. д1. кх. а.

Бусалба дин юкъадарца а, ч1аг1даларца а дуккха а керла ц1ераш яьхкина вайнехан матта юкъа. Пиллакх хилла д1ах1оьттира берашна пайхамарийн, безчу не​хан пДераш тахкар.

Т1аьххьарчу б1ешерашкахь, Нохчийчоь России олал-лина к1ел яханчул т1аьхьа, алсамъевлира оьрсийн а, Европан кхечу къаьмнийн а пДераш. Нохчийн шира пДераш тахкар г1елделира. Советан 1едал вайн махкахь ч1аг1деллачу хенахь цу хьокъехь поэта Хасбулатов Ямлихана яздора:

Борз боху буьрса ц1е Сов к1езиг туьллу вай, Йовш лаьтта стигларчу Баьччин ц1е - Аьрзу...

Берана ц1е къаьркъанаш муьйлучохь, эрна хабарш дуьйцучохь тилла мегар дац, х1инццалц цхьаболчу нох-чийн доьзалшкахь и хуьлуш ма-хиллара. Ще тиллар Дала оцу беран дена т1едиллина ду, цунна т1ера хьакъ-икъат а дуьйш. Иза, бер дуьненчу даьллачул т1аьхьа ворх1 де даьлча, деш хуьлу.

Д1аяханчу заманахь доьзалхо дуьненчу ваьлча, иштта carla даьккхина ца 1аш, говраш хохкуьйтуш а, ловзар деш а хилла. Берана дикалааран ловцаш (луьйцаш) беш а хилла гергарчара, хьешаша:

· Дала беркате доьзалхо войла!

· Дала дукха вахавойла!

· Bopxl вешин ваша (йиша) войла!

· Хьо вехийла Органна чо баллалц!

· Хьо вехийла цицигана ма1а яллалц! - царах тер-ра кхин а.

Бер динчул т1аьхьа масех денна я к1иранна да леч-къаш хилла, ша гергарчарна, баккхийчу нахана ца гой-туш. Оцу 1алашонца чуьра д1авоьдуш а хилла. Иза а, дуьхьал бехке стаг кхетча, шен карара бер охьа а дуьл-лий, нана букъ берзабой д1ах1утту г1иллакх а, хетарехь, дукха генара схьадог1уш долчух тера ду. Цуьнан маьГна дан г1оьртича, ойлано адамийн зуьрет долалучу юха-вуьгу. Дала бихкина болу стом биъна, Адамий, Хьа-вассий латийначу дуьххьарлерчу къинан иэхь дуй-те дений, нанний шайн бер бахьанехь хетарг?

И мухха делахь а, нахана хьалха шен бер хьастар, кара лацар, ура-атталла цуьнан тидам бар а г1иллакхехь дац вайнехан 1едалехь. Къаьсттина цу-нах ларлуш хилла да. Бакъду, беран дахарна я цуьнан могашаллина кхерам хилча, г1иллакхаш лелор т1ехь дац стагана. Цигахь милла велахь а, берана (муьлхха- чу стагана а) орцахвала веза. Цундела С. Бадуевн цхьа-на дийцарехь марда хьалха ву аьлла, шен бер к1елхьара ца доккхуш, нанас rly чу дожийтар, - иза г1иллакх дац, иза къизалла ю (и тайпа х1ума-м дахарехь хир ду аьл​ла а ца хета, яздархочо шеггара кхоьллина ду иза).

Иза дика го нохчийн «Дадин-юрт яккхарх» долу халкъан илли дешча а:

Вай керлах балийна вайн оьзда несарий,

Марзойн ц1ераш ва йохуш кхойкхучу цу дийнахь...

Оцу дийнан халоно (мостаг1а т1е а летта, юрт х1аллакьеш) дицдайтина г1иллакхаш, иза оьздангалла йохош а дац.

Бер кхиъна даллалц цунна мелла а «юьстах» лаьт-та да. Амма иза дац дас оцу г1уллакхехь дакъалоцуш а ца хилла бохург. Берана цуо беш болу т1е1аткъам ненехула хуьлуш хилла, ткъа нанас гуттар а ден сий а, ц1е а ларъеш, йовзуьйтуш, кхиош хилла бер.

Да берана массо х1уманна т1ехь масал хилла. Цун​на иза дукха хьолахь вевзаш хилла цуьнан г1уллакхашца а, ненан б1аьргашца а. Нохчийн г1иллакхаш ч1ог1а лелочу доьзалшкахь бераш дена хьалха охьаховшуш а, х1ума юуш а ца хилла. Кхиъна, кога даххалц бераца ден кхин башха уьйр хуьлуш а ца хилла. Цхьана воккхачу стага дуьйцура, шен кхозлаг1чу дас (кхо зуда а, цара бина доьзал а хилла цуьнан) чохь бер а долу ага арахь дГагулдинчу лайла тоьхнера бохуш, дехьачу торгам хьокхуш зудчо иза ша волчу чу х1оттийна аьлла, оьг1аз а вахна. И тайпа х1ума дар-м нийса дац, делахь а оцу масало гойту, мел ч1ог1а ларлуш хилла вайн генара дай берашца эвхьаза хиларх.

Амма доьзал г1еххьа боккха хилча, царна нене​хула т1е1аткъам бина ца 1аш, ша хьехам беш а хил​ла дас, къаьсттина боьршачу берашна. Цунах лаьцна яздо Бексултанов Мусас шен цхьана дийцара т1ехь:

«BopxI-6apxI шо кхаьчна тхо долуш, х1аъ. Цу хе-нахь дуьйна схьа дуьйцура тхуна дас хабарш, тхо наь1ара улло хьала а х1иттадой. Цкъацкъа вицлой, ч1ог1а лоьра тхоьга, шух нах хир дац, х1умма а хир яц шух бохуш. Т1аккха шен денда вуьйцура. Иштта бер-риш а буьйцура цо тхуна, ворх1е да а. «Къа дац ткъа цу нехан, - олура цо, - шайна вонна ала а дош ца дуь-туш чекхбевллачу, цхьа ледара т1аьхье а кхиъна х1аллакьхилча... Ду. Вайн ц1е йоккхучу хенахь церан ц1ераш ма йовлу, хьенеха-минехан к1ант олий. Белла-чу нехан юьхь лара ма еза. Шен орам бовза ма беза стагана, иза мичара схьабог1у хаа ма деза. Шен гай, дег1 лардича, къонаха чекхвер вара баьхна-кх х1ума хуучу наха. Гай а хала ма ду. Комаьршо хила ма еза къонахчуьнца... Буй д1абостуш хила беза, хецца д1абостуш. Йоллуш ч1ир а ца хилча, нисдан дезаш дов ца хилча, шуна х1ун хала ду нах хила. Комаьршой, г1иллаккхий шуьца хилчхьана, шу чекхдевлла-кх...».

Да гуттар а ву тхоьца ишта: оьг1азе а, хьасене а, дера а, к1еда а». (М. Бексултанов. Мархийн к1айн г1арг1улеш, Грозный, 1985).

Х1окху жимчу кийсигехь тидам т1ебахийта безаш масех маь1не меттиг ю:

· дас хьехам бо берашна, «дера», «дов деш», х1унда аьлча, дай аьлла х1ума беран кхетамо д1а ца лаца тарло;

· дас шен денда а, ворх1е да а хьахаво, берашна цар-на хьалха долу жоьпалла довзуьйтуш. Цуьнца цхьаь-на дас берашна хоуьйту уын шайна луъург лелон «маь-рша» доций, царна т1ехь дайн сий лардар а дуйла;

· дао билгалдоккху, шена хетарехь, стагана уггаре ч1ог1а оьшург: комаьршалла а, г1иллакх а. Цо иштта стагана уггаре хала ю аьлла хета киртигаш а билгалй-оху (ч1ир, такха ца даллал доккха декхар);

кхузахь дас шен хьехамца а, шен дай хьахорца а ша тайпа кхетаман болх бо берашца. Ткъа уын кхе-тош-кхиорна т1ехьажийна хилла хьалха заманахь нох-чийн доьзалехь дас, нанас, дендас, денанас, кхечу бак- кхийчу гергарчара мел олу дош а, мел боккху ког а, мел ден г1уллакх а.

Бер жима долуш нанас олу аганан эшарш а хилла кхетош-кхиоран маь1на долуш:

Дижалахь, жиманиг, Мерзачу набарца, Патталахь, жиманиг, Шоргачу хьекъалца. Мерза наб кхетийла Жимачу к1орнина.

Дуьйигуш, г1оза дийшалаш, Повттуш, г1оза г1овтталаш, Дийшалаш, дийшалаш. Дала дахадойла шу, И долу rla санна, Дала дебадойла шу.

1аламат мехала ду ненан бераца йолу юкъамет-тигаш ц1ена хилар. Цунах куьг тухуш «Бисмилла» доккхуш, хи т1ехь долуш иза дузорах ларлуш, ламаз карахь а долуш иза некхе хьош, Къуръанан аяташ цуь-нан лерехь доьшуш (къулхьанаш, ламазан сурат, маса-ла) кхиош долу бер ийманехь а хир ду, вуочу х1онах а ларлур ду.

Цхьаболчу доьзалшкахь лелош г1иллакх ду: жим-чу беран дуьххьара хедийна м1араш Къуръан юкъа йохкуш - 1еламстаг хилийта, чорха чу кхуьйсуш (йоь1ан м1араш) – х1умнаш тега говза хилийта... Шайн бер хьанала къахьоьгуш, дика адам кхиийта, цуьнан да-хар ирсе хилийта лаам бу дас-нанас оцу гГуллакхца гойтург. Амма бусалба дино т1едиллина х1ума-м дац иза.

Бер жимма доккха хилча, нанас иза 1амош хилла массо а дикачунна, ц1ена лела, ялтин хама бан. «Бепи-ган цуьрг охьа ма дожаде, цу т1е ког ма баккха; яьгна х1ума йиъча, майра хуълу; еттинчу хьаьжкТан бух биъча, ницкъ болуш хуьлу, бохь биъча, хаза хуьлу; пхьид йиэн мегар дац, и йийча, етт ле; нуй тоха мегар дац, и тоьхча, ирс дов...»,- бохуш, хьехамаш гуттар а беш хилла на-нас.

Боьрша бер г1еххьа хьалакхиъча, цунна т1екхочу доккха де - сунтваран де. Xlopa бусалба стеган дек-хар ду шен к1ант ламазна кийча хилийта сунтвар. Цхьадолчу бусалба къаьмнийн - масала, 1аьрбийн -боьрша бер дина дукха хан ялале деш ду иза. Ткъа нохчийн 1адат ду и г1уллакх беран ворх1 шо кхачале чекхдоккхуш. К1ант сунтвечу дийнахь, уьстаг1 а боьй, нах а кхойкхий, мовлад а йоынуьйтуш, мерза яах1ума а йой, цунна т1ера carla доккху.

Оцу carla доккхучохь гулделлачу берашна хазийта, царна пайде болу хьехамаш бо баккхийчу наха, 1еламнаха.

Беран ира хьекъал, кхетам кхиорна т1ехьовсийна хилла царна 1амадо дагардарш а, тайп-тайпанчу лов-заргашкахь олу дешнаш а, х1етал-металш а. Къаьст-тина берийн хьекъал кхиош хилла «Хаттар - жоп» бохучу бустамехь долчу х1етал-металша. Царах цхьаъ далор вай кхузахь:

-
Д1о йоьдург х1ун ю?

· 1аьржа-1аьржа къиг ю.

· Цуьнан багахь хГун ю?

· Боча-боча б1ар ду.

· И охьадожахь хГун дер?

· К1ела пале лоцур.

· Пале бат1ахь х1ун дер? .                    - Мехаца тоьгур.

· Маха каглахь х1ун дер?

-
Пхьере хоттуьйтур...

Иштта д1а, дахлой, и хаттарш-жоьпаш генна д1адоьлху. Масала, «Щайт1а къардар» бохучу берашна леринчу халкъан произведенехь ткъе ялх хаттар а, жоп а ду. Ша мел хала хаттар делча а, шена дуьхьал жоп дала хьекъал долуш к1ант (я йо1) вуйла хиъча, и ца лалуш, дог а эккхий, шайт1а ле. И дешан къовсам иш-тта дХаболало:

· Цхьаъ х1ун ду?

· Цхьана сил мерза х1ун ду?

· Шиъ х1ун ду?

· Шина б1аьргал сирла х1ун ду?

· Кхоъ х1ун ду?

· Кхо ког болу г1ант х1оттийнчохь лаьтта.

· Диъ х1ун ду?

· Биъ са болу г1ала йоьгг1инчохь лаьтта.

· Пхиъ х!ун ду?

· Пхеамма вихкинарг цхьанна васта хала хир ду...

Гуш ма-хиллара, ишттачу къийсадаларгпа а, хХетал-металша а беран хьекъал кхиош хилла, ткъа кхечу ловзарша - т!ахъаьлла хилар, ницкъ, майралла. Кхуь-уш дог1учу берашна къаьсттина доккха зер хилла кеш-нашка куй билла вахар. Цунах лаьцна дуккха а дий-царш а ду вайнехан. Куй билла воьдург кхерон к1елонаш еш меттигаш нислуш а хилла кхечу бераша. Ткъа вукхуьнан декхар - хХуъа шена дуьхьал х1оттарх, вуха ца волуш, воха ца вухуш, шен 1алашоне д1акхачар. Цхьамма охьабиллина куй схьабан воьдуш хилла кхин к1ант.

Божаберашна лерина тайп-тайпана ловзарш хил​ла вайнехан. Ткъа цу arlop мелла а къиэн хилла зу-даберийн ловзарш. Церан коьрта долчунна тайнигех ловзар хилла. Уьш дукха хьолахь нанас ша еш хилла кегийчу г1ожмех, к1адин цуьргех а, тайх а пай да а оьцуш. Йо! х1ума хаъал хилчхьана чохь ден гХуллакхаш 1амош, шен хиндол,чу х1усамненан дахар-на кечъеш хилла нанас.

Берана мотт ма 1емми, «Бисмилла» даккха 1амош хилла. Х1ума яа охьахиъча: «Бисмиллах1иррохьма-ниррохьийм! Везандела, маьрша яийталахь, могаш ле-лийталахь»; йиъна ваьлча: «АлхьамдулиллахХ! Дела, хьуна хастам бу!» - ала 1амош хилла. Ткъа ворх1 шо кхаьчча, Элчанан - Делера салам-маршалла хуьлда цунна - хьадисо ма бохху, ламаз 1амадо берана.

Къуръан деша 1амон а доладо ийман долчу доь-залшкахь. (Бакъду, и дан аьтту к1езиг бара советан за-манахь). Бусалба дин марздан, цуьнан хазалла а, йо-залла а йовзийта мовлад йоьшучу, caria доккхучу, 1еламнаха хьехам бечу дуьгу бераш. Уьш иштта п1ерасканан буса саг1ийна х1ума яла а дохуьйту. Къаь-сттина боккха т1е1аткъам бо берашна марха достучу дийно. Оцу сийлахьчу дийнах болу дагалецамаш гут-таренна а буьсу церан кхетамехь.

Берийн ловзарех къаьсташ ду дог1а дехар — «къор-шкъури» ц1е йолу шира ламаст. Иза, хетарехь, дукха хьалха, 1есачу заманахь кхолладелла г1иллакх ду. Бу​салба дин ч1аг1даларца хийцабелла цуьнан чулацам, ткъа ша г1иллакх диена. Иза иштта ду: дог1а ца дог1уш, йокъа х1оьттича, бераш цхьана эвла йисте гулло, шайх цхьанна т1е яккхий яраш я дечиган генаш ухку цара, буьххьера д1а а доьхкий. Иза юкъа а х1оттавой, юьрта-хула дуьйлало бераш, xlopa наь1арга х1уьттуш, шайн ил ли а олуш:

Къоршкъури xlapa ю, Дог1а даийта, Дела, Я Аллах1 Дела. Стиглахь сиха даийта, Лаьттахь мела даийта, Ден дуо бузийта, Ненан ога дузийта.

Берашна дуьхьалъяьллачу х1усамнанас генашна бухахь воллучунна т1е хи туху (и мосазза туьйхи, важа, кхосса а луш, вегало), саг1ийна х1ума а ло - ахча, xloani, стоьмаш, марзаллаш... Суьйранна, я юьртах шаын чек-хдевлча, бераша шайна делла caria доькъу, генашна бухахь хиллачунна алсам а кхачош.

Беран пхийтта шо кхаьчча, д1айоьрзу цуьнан бе- ралла. И баккхийчеран дарже волу, воккхачуьн доллу декхарш т1е а оьций. Цо шен юкъ йоьхку. Уггаре а дезаниг а, жоьпаллениг а: пхийтта шо кхаьчначул т1аьхьа цо шен дашах а, лелочух а жоп дала деза Дал-ла хьалха. Пхийтта шо кхаччалц дай-наний дара шайн доьзалхочух Далла хьалха жоп дала дезаш. Цул т1аьхьа стаг ша ву шен дахарх жоьпалле верг.

Доьзалхочун пхийтта шо кхачар а, цунна Далла хьалха шен долу декхарш а, баккхийчеран дукъ т1едожар а хоуьйтуш, уьстаг1а а боьй, carla доккхуш г1иллакх ду вайнехан цхьаболчу доьзалшкахь. Иза дика г1иллакх а ду, х1унда аьлча, ша воккха хиллийла иштта д1а ца аьлча, ца хууш, шен бераллех къаста ца туьгуш, баккхийчеран декхарш (воне, дикане вахар, салам дал ар, и. д1. кх. а) т1е ца оьцуш, стаг ткъе итт шаре волуш меттиг а нисло дела.

Иштта carla доккхучохь гулбеллачу 1еламнаха, кжъ-араллехь сий-ларам болчу баккхийчара довзуьйту пхийтта шо кхаьчначунна т1едужу декхарш, ловцаш бо, совг1аташ до... Пхийтта шо кхаьчнарг юкъаозаво шайца цхьаьна Далла 1амал ян: жам1атца ламаз дан, зуькаре, мовлад ешаре, и. д1. кх. а. Гулбаларна «бехке» волчуьнга, цуьнан хааршка хьожжий, дакъалоцуьйту: ламазна кхойкхуьйту, сураташ доьшуьйту, салават дуь-ллуьйту... Баккхийчара иштта тидам баро пхийтта шо кхаьчначунна шен хенан жоьпалла довзуьйту, сихха керлачу декхарийн дахаре вала аьтту хуьлуьйту.

Хьалха заманахь, пхийтта шо ма кхеччи, д1аоьцуш ца хилла к1ант т1емалошна юкъа. Х1онце, мостаг1ашна дуьхьал лата боьлхучу т1емалоша шайца воуьитуш ца хилла цхьа билггала долчу зерех чекхваьлла воцу жима стаг. Иштта, хилдехьаройн махка уллохь цхьа боккха кхера бара. Жима стаг шен дерриге а герзашца цхьаь​на, ведда воьддушехь, куьг а ца Гуттуш, оцу кхерана буьххье т1евала везаш хилла. И дан ницкъ ца кхочург т1емалочун декхарна кийча лоруш ца хилла.

Жима стаг т1емалочун декхарш кхочушдарна кеч- веш, тайл-тайпана къийсадаларш, хьуьнарш зер д1ахьош хилла. Царах шиннах лаьцна шен цхьана статья т1ехь дийцира яздархочо Тагаев Сайд-Хьасана. Оцу зерех цхьаъ иштта хилла: шен г1одаюккъал стом-ма болу ц1улла-дечган серийн ц1ов цкъа тур тоьхна хадийча, и тур лелон бакъо луш хилла. Цундела г1одаюкъ готта мел хили а, атта хилла тур лелон бакъо яккха. И серийн ц1ов охьабилла а, к1аг а баьккхина, цу чу ирахбог1а а, цхьана х1умнах хьалаолла а могуьй-туш хилла, цкъа тур тоьхна и хадийчхьана. Иза наха-на гуш дан дезаш а хилла. Ткъа тур мел ира хила деза! Мел ницкъ а, говзалла а, сихалла а оьшу и тайпа се​рийн ц1ов хадон жимчу стагана!

Оцу зерех чекхваьллачо дакъалаца дезаш хилла кхечу къовсамехь а. Ши жима стаг, настарийн гола-нех ши кахьар а йоьхкий, хьалхаваларх водуш хилла, буса а, дийнахь а ца соцуш, кхаа юьртах чекхваллалц. Х1уъа хиларх, т1аьхьа ж1аьла даларх, я цхьамма герз я мохь тохарх, орца дохуш хиларх, вухахьажа йиш а ца хилла, х1унда аьлча, и дича, са к1езиг долуш а, кхера-велла а лоруш хилла. Оцу зерах чекхваьллачунна секхаГад, т1аьхьуо - топ а лелон бакъо луш хилла.

Кхиъна вог1у к1ант г1иллакхехь, къинхьегам бе-заш, онда, каде хила, герз лелон - доцца аьлча, дахарна 1амон, махкахь а ц1е яхначу къонахашка д1алуш а хилла. Ша санна долчу берашца цхьаьна, хьехамчас т1едехкина декхарш кхочушдеш, цуьнан ц1ен т1ехь бан беза белхаш беш, масех шо а доккхий, вухавоьрзуш хилла к1ант. И тайпа бераш кхетош-кхиоран кепаш дика гайетина яздархочо Гайсултанов 1умара шен «Бо-лат-г1ала йожар» ц1е йолчу повестехь.

К1ант кхиъна ваьлча, цуьнан бакъо ю зуда яло, ткъа кхиъна яьллачу йоьГан - маре яха. Кегийрхошна вов-шийн довзар, дукха хьолахь, нах гуллучу меттехь хуь-луш хилла: хийистехь, белхешкахь, синкъерамехь, лов-заргахь... Дуккха а нах вовшахкхеташ, къайле хила йиш йоцуш меттигаш ю уьш. Нохчийн г1иллакхо
т1едуьллу к1ентан, йоь1ан юкъаметтигаш тешаш бол-чохь хилийтар, теш воцуш цхьаьнакхетар — и осала лоруш а, магош а ца хилла.
Оцу г1уллакхна хийист къастор ша тайпа маь1на долуш ду. Цкъа делахь, xlopa йо1 а хийисте (шовданна т1е), кхайкха ца оьшуш, ян езаш ю. Цундела цигахь и ган аьтту бу к1ентан, цу т1е шен говрана хи мало де-заш а хилча, к1ентан а ду цига ван бахьана. Шолг1а делахь, хи т1е дуккха а нах бог1у дела, кхин леррина тешаш кхайкха а ца оьшуш, шиннан цхьаьнакхетар дуккха а нахана гуш хуьлу. Кхоалг1а делахь, сацар доцуш, гуттар а д1аоьхучу ц1еначу хин, чу хьаьжча бу-хара т1улгаш а гуш, сирлачу хин йистехь кхоллало юкъаметтигаш иштта сирла а, ц1ена а хиларе сатий-сам а бу иза.

Хийист иштта гойту Бадуев Са1ида шен «Бешто» повестехь:

«.. .Кху хина пурх шина a arlop т1ебог1учу новкъа-хула кегийчу наха, хит1а а кхуьйлуш, шайн дой суьй-ранна чудерзо чехкка ц1а кхуьйлура. Царах цхьаболу кегий нах, кегийчу берашка шайн дой ц1а а кхуьй-луьйтуш, хийистехь а соьцура. Уьш боцурш, кхин дук​кха а кегий нах кху хит1а баьхкина бара, х1инцца хит1а оьхуш дуккха а мехкарий хиларна. Цу зудаберашца кегийчу наха, куьйгаш а туьйсуш, маь1-маь11ехь къа-мелаш дора. Церан дешнашна дуьхьало ца еш, церан массо а дашна дуьхьал там беш, зудабераш, ч1ог1а ца​рах са а къералуш, г1адъоьхуш доьлура. Цу зудабе-рийн чамеш кГудалех детталуш, цХестан г1овг1анаш а яра хезаш. Кху юьрта юккъехула чекх а буьйлуш, хина дехьий-сехьий оьхучу кегийчу наха^ цу зудаберашна т1екхаьчча, шайн дой т1етуьйсуш, еттачу шодмийн та-танаша хийист наг-наггахь екайора. Цу хьешийн деш​нашна а зудабераша дуьхьало ца йора. Царах цхьамма «йо1, йолахьа соьга маре» аьлча, йо1а, шена иза дуьххь-ара гуш воллушехь, «дера, йог1ур ю-кх со-м», - олура. И зудабераш, шайн къамелаш ца хадош, меллаша хих

к1удалш а юзий, юхадахка, чехкка ц1а оьхура. Уьш ц1а а ихина, шаып бисча, кегийчу нахах наггахь волчо олу-ра: «Дала х1ун боху-м ца хаьа, бакъду, и жима к1ории нахе далийта безам бац сан». Цул т1аьхьа кхечо олу-ра: «Вешан дагахь долу зудабераш вайна кхачо бен, вай цу Дала кхоьллина а дац, шек ма довлалаш, к1ентий». Иштта шайн жималлех сакъералуш болу и кегий нах, цу дешнех синкъерам болий, г1адъоьхуш, куьйгаш вовшах а детташ, буьйлура».

Хийистехь я кхечухьа к1антий, йо1ий вовшашца дечу къамелах дагардийцар олу.

Хийистехь йо1 евзаш а, цуьнгара цкъа хьалха дуь​ненан синкъераман, т1аьхьа - дуьненан т1аьхьалонан дон1 доккхуш, кара х1ума йоккхуш, хан юьллуьитуш а хилла. Йо1а кара луш иолу х1ума - п1елгах юллу ч1уг, я сахьт, я йовлакх хуьлуш хилла. Цу хьокъехь халкъ-ан мехкарийн эшарехь боху:

...Хан юьллу ас хьуна, Дашо ч1уг караелла. Дашо ч1уг караелча, Мамина хуур ду. -Хан юьллу ас хьуна, Аьтту куьг караделла.

Аьтту куьг караделча, Сан дег1ан сии ма дов. -Хан юьллу ас хьуна, Сан дашах хьо тешахь.

Сан дашах хьо тешахь, -
И тешам бу хьуна.
Сан дашах ца тешахь, -
i
Кхин тешам бац хьуна.

Эшаро иштта бахахь а, дош даларал а деза хилла кара х1ума ялар. Цхьанна кара х1ума а елла, кхечуьн-га маре яхар магош ца хилла, и тайпа х1ума нисделча, зуламца, бохамца доьрзуш а хилла. Дош а делла, кхе-

чуьнга маре яхар иштта дазлуш ца хилла,  и дош т1еч1аг1деш х1ума ца хилча.

Дукха хьолахь хийистехь хуьлуш хилла к1анта йо1ана баркалла алар а. Т1ехьийзачу йо1ана цхьацца бахьанашна (цо кхин захало т1елацар гучудаьлча, цу-нах терра кхин) резавоцчу жимчу стага олу дешнаш ду уьш, шаьшшиннан юкъаметтигаш дДахаьддийла хо-уьйтуш. Амма, мел шена халахеттехь а, к1анта олург, йо1 сийсаз ца еш, оьзда хила деза. И иштта хила дезар «баркалла» бохучу дашо а гойту. Оьзда олучу «бар-кал лин» кепехь язйина ю- Гацаев Са1идан цхьа стихот-ворени а:

Сан таь1на и ойла! - Гур яц и хьуна, Ас деган къайленаш йостур ю хьанна? Д1а1е хьо, самукъне хьо йоьлуш лела, Со-м воьлур, я воьлхур, сан деган эла... Мел еха ца кхачош, ирс хила хьуна, Хьо ирсе юй хаар - там хир бу суна. Д1а1е хьо, самукъне хьо йоьлуш лела, Хьо хил ар - хазахетар, сан деган эла.

Захалонан юьхь йолаяла тарлуш ду синкъерамехь а. Нохчийн синкъерам - иза кегийрхой вовшашна довзийта вовшахтухуш меттиг хилла, кхочушбан бе-заш шен билггала лехамаш а болуш. Синкъерам дДакхехьаран некъаш тайп-тайпана ду Нохчийчоьнан тайп-тайпанчу к1ошташкахь. Царах цхьаннах лаьцна дуьйцур вай.

Синкъерам белхица, ловзарца цхьаьна а, хьаша веъна аьлла цуьнан сийнна а, иштта дуьххьалд1а ке-гийрхойн самукъадаккха а беш хуьлу. Оцу т1аьххьарчу синкъераман билгалонаш иштта ю. Синкъерам бечу цхьана х1усаме гулло кегийг/хой. Цхьана arlop - ке-гий нах а, вукху arlop - мехкарий а охьаховшу. Ке​гийчу наха а, мехкарша а цхьацца тхьамда хоржу. Кегийчу наха шина тхьамдех цхьаьнга я юкъалелачу зудчуьнга, шайна сакъера луу йо! билгал а йоккхуш,

хаам бо. Цара иза массарна а хозуьйтуш д1а а олу. Цхьана йо1ана т1е масех к1анта хабар дахьийта тарло. Важа массарна а «реза» а хуьлу цкъачунна. Т1аккха цхьа хан йолу, мехкарша эшарш а локхуш, к1енташа бегаш а беш, юкъа-кара хелхаран бал а боккхуш, ке-гийрхоша самукъадоккхуш.

Иштта д1абоьду синкъераман хьалхара гуо, хьалха-ра мур. И д1аберзош, к1ентийн тхьамдас хотту xlopa йо1е, цо хьенехана делла дош тховсенна дара я т1аьхьалонна дара олий. Йо1а шена т1е хабар даийтин-чу к1ентех цхьаъ къаставо, цунна делла дош «т1аьхьалон-на» дара шен олий. Мехкарша къастоза бисина к1ентий синкъерамера д1абоьлху, т1аьхьабисинчара д1акхоьхьу шайн цхьаьнакхетар.

Кхин цхьа бакъо а ю оцу синкъерамехь ларъян езаш: «Хьаша - хьешана ца кхочу!» И хьешо хьешаца сакъера йиш яц бохург ду. Хьешо юьртахойх къасто веза к1ант.

Билгалдаккха деза, и тайпа синкъерам д1абахьаран кеп Нохчийчохь массанхьа а цахилар. Масала, Орган-ца йолчу ярташкахь йо1ана т1е дохьуьйту хабар а, цо делла дош а хууш кхоъ бен ца хуьлу - шен лаам д1акховдийна к1ант а, юкъалела зуда а, дош делла йо1 а. Чохь болчарна хууш ца хуьлу мила хьаьнга сакъоь-руш ву, цундела синкъерам шина гоне бекъа а ца ло, «сов берш» ара а ца бовлу.

Нагахь йо1, цхьанна дош а делла, кхечуьнца сакъ-оьруш хилахь, цуьнга бехк боккхуш къамел дан тарло к1анта, тхьамдера пурба а даьккхина. Амма и къамел оьзда а, йоь1ан сий ца дойуш а хила деза. Йоь1ан бакъо ю, бехк шена нийса ца хетахь, и т1е ца лоцуш, дуьхьал къамел дан а. Бакъду, дукха хьолахь и къамел бехк баьккхинчу йо1е безаман ойла йолчу к1анта деш хуь​лу, я йоь1ан гергарчу стага.

Дукха хьолахь, синкъерамехь къамелаш, дуьххьал д1а доцуш, шайн маь1на дан дезаш, 1аламерчу тайп-тайпанчу х1умнех (зезагех, диттех, акхаройх, олхаза-

рех) пайда а оьцуш, деш хуьлу. Иштта хилла йо1ий, к1антий дуьхь-дуьхьал локху йиш а. К1анта шен «г1енаш» дуьйцуш, йо1а уьш туьдуш чулацам болу халкъан йиш я лор вай кхузахь:

К1ант: Со г1еттича, хьалаг1овттуш, Волавелча, т1аьхьаоьхуш,

Д1алелхийча, д1а ца доьлхуш, Цхьа полларчий дайра суна.

Йо1: Д1алелхийча, д1а ца доьлхуш, Хьуна дайна и полларчий, Безамашлахь алсамбуьйлу Вайшиннан безам бара хьуна.

К1ант: Со суьйранна чувирзича, Сирла стогар д1абайича, Тхан беа пен серлабохуш, Цхьа серлонаш яйра суна.

Йо1: Шун беа пен серлабохуш, Хьуна яйна и серлонаш, Хьан б1аьргашна дуьхьал хьоьжу Сан б1аьргийн нур дара хьуна.

К1ант: Буьйса юккъе яхначу хенахь, Мерзачу набарх вулучу хенахь, Сенчу стиглахь т1ома баьлла Цхьа к1айн кхокха байра суна.

Йо1: Сенчу стиглахь т1ома баьлла Хьуна байна и к1айн кхокха, Дуьне кхуллуш декъал хилла, Хьо везна со яра хьуна.

Цхьаболчу синкъерамашкахь (масала, ловзарца цхьаьна беш болчу синкъерамехь, дуьхь-дуьхьал охьа-хевшина мехкарии, к1ентий вовшийн- дикка генахь хилча) сакъоьручу йо1ий, к1антий б!аьцанашца, уьшар шца, б1аьргашца «къамел до» вовшашка. Цунах дог-дахар олу.

Ловзар-синкъерам мелла а къаьсташ хуьлу. Уггар хьалха из доьзна ду ловзарехь дакъалоцуш дуккха а адам хиларца. Цуьнга хьаьжжина, ловзар-синкъера-мехь низам латтош берш а алсам хуьлуш хилла: тхьамда а, цуьнан ши хьадалча а, г1оьнчий а, човс а... Тхьамда а, цуьнан г1оьнчий а баьрччехь х1оттийначу стоьла хьалха 1аш хуьлу. Царна хьалхарчу шуьнехь хуьлу тайп-тайпана кхачанаш а, вахош доцу маларш а, юккъе х1оттийна кхехкиина н1аьна а, бага цигаьрка а йоьллина. Тхьамдас ловзаран низамна т1ехь 1уналла латтадо. Цуьнан омранаш кхочушдеш хьийза хьадал-чаш (уьш жухаргаш хила а тарло). Масала, цара тхьам-дина т1евалаво цо ц1е тоьхна стаг. Оцу стагера яьлла-чу «ледарлоне» хьожжий, тхьамдас цунна г1уда а туху ахчанца я цхьа г1уллакх кхочушдан.

Ловзарехь хелхаран раж латтош, к1антаца хелхая-ла йо1 юккъе йоккхуш, кхидолу низам латтош волчу стагах човс олу. Цунах, цуьнан хьекъалх, т1ахъаьлла хиларх, говзаллех доьзна хуьлу ловзаран болар, дДадахар. Човс дика ца нисвеллачу ловзарх-синкъера-мах лаьцна язйина ю поэтан Цуруев Шарипан стихот-ворени:

Горалера тхьамда я1, горалера,
Эшарехь ловзу ког гола т1ера.
Тхьамдаллех  хьо-м дика воьллера,
Хабарна жерочул тоьллера,
t
Делахь а, хьоьга сан дехар ду,

И кхочушдан хьо а декхар ву: Човс дукха ледар ву-кх тховса хьан, Кхечуьнга лохьа и човсалла. Цо атта хелха ца воккху, Йо1ера дош а ца доккху, Цо хГиттош ву хьо юьхь1аьржа, И дерриг хьох а ма хьаьрча. Горалера тхьамда я1, горалера, Эшарехь ловзу ког гола т1ера.

